
భాగవతము











	క.	
మతమున నానాభికి స

త్సుతుఁడయి ఋషభుండు పుట్టి సుందరహృదయ

స్థితవిష్ణుభక్తుఁ డగుచును

జతురతతో నతఁడు తనుజశతముం బడసెన్.

	వ.	
ఇట్లు గాంచిన ఋషభకుమారశతంబున కగ్రజుండైన భరతుం

డనుమహాత్ముండును నారాయణపరాయణుండై ఇహలోకసుఖంబుఁ

బరిత్యజించి ఘోరతప మాచరించి జన్మత్రితయంబునం బరమపథంబు

నకుం జనియె నతనిమూలంబున భారతవర్షం బనియెడి నామంబు

జగంబునఁ బ్రసిద్ధంబయ్యె మఱియు నందు తొమ్మండ్రు గుమారకులు

బలపరాక్రమతేజోరూపసంపన్నులై, నవఖండంబులకు నధీశ్వరు

లయిరి. మఱియు నెనుఁబదియొక్కండ్రు గుమారకులు కర్మతంత్ర

నిష్టులై విప్రత్వం బంగీకరించిరి. అందు శేషించిన వారలు కవి,

హరి, యంతరిక్ష, ప్రబుద్ధ, పిప్పలాయన, ఆవిహోత్ర, ద్రవిళ,

సమస్త, కరభాజను లనంబరగిన సుతనవకంబు నూర్ధ్వరేతస్కులై

యాత్మవిద్యావిశారదులై సకలజగంబును బరమాత్మాధిష్టితంబు

గాఁ దెలియుచు ముక్తులై యవ్యాహతగమములగుచు సురఁ సిద్ధ

సాధ్యగంధర్వ యక్షకిన్నర నాగలోకంబుల స్వేచ్ఛావిహారంబు

సేయుచు నొక్కంనాడు :-

	మ.	
త్రిజగన్నాధుని సద్గుణంబు లొగి భక్తిన్ సన్నుతుల్ సేయుచున్

విజితాత్మేంద్రియులైన యట్టి మును లుర్వీభాగమధ్యంబునన్

దజనాభక్షితిపాలవుంగవుని యజ్ఞాంతంబున న్వచ్చినన్

యజమానర్త్విజుల న్నెదుర్కొనిరి సూర్యాభీలతేజస్కులన్.

	క.	
నారాయణరూపములగు

వారలఁ దోతెంచి భక్తివైభవసుగుణో

దారుండైన విదేహ

క్ష్మారమణుఁడు పూజచేసె సభలోన నృపా.

		 ఈ పేజీలో చివరి మార్పు 4 జనవరి 2021న 23:24కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

